
Helau, Helau, Helau 
Mer sind am Schmudo au! 
 
Jetzt hätt's au dä Verkehrsverein verwütscht 
Mer sind mit dem Narrerot halt zämä tütscht 
Ich muess jetzt do anä stoh als Präsident 
Zum Glück bin ich stressresistent 
Eigentlich isch es anderscht planet gsi 
Jäh nu, jetzt sind diä Gschichtä scho verbi. 
Mir wönd eu jetzt die Sache säge 
Wo mir müend d’Schuld uf üs halt träge. 
 
Dä Silvestertreff isch e tolli Sach 
Vo Lüt organisert, wo sind vom Fach 
Ich als Projektleiter ha in Uftrag geh 
Es paar Vulkän hettet ihr söllä gseh 
S’Stägeli stoht scho lang bereit 
Aber's Fürwerk vom Verkehrsverein fehlt wiit und breit. 
Dä Werner hätts doch bsorge wöllä 
Oder hetts dä Bruno kaufe söllä? 
Jede seit, ich weiss vo nüt 
Also hätts kei Fürwerk geh für d‘Lüt 
Zum Glück hätts denn doch no eis geh 
Gspendet vom Stavros, was wönd mer no mehr. 
 
Dä Wienachtsmarkt in Isny dä muess me gseh 
Dä Verkehrsverein verkauft döt Raclette bi Räge und Schnee 
Das machet mer sit Johre so 
Doch dä Andi isch mit äner andere Idee no cho 
Warum söllet mer nöd no Bratwürst grilliere 
Und mit üsnä feine Flawiler-Würst brilliere 
Gesagt getan, dä Grill chunt mit 
Mir sind sicher das wird en Hit 
Schnell isch dä Grill isatzbereit 
Doch es git kei Wärmi wit und breit 
Das cha do nöd si, das Gas isch doch voll 
Leider nur isch es igfrore, supertoll 
Di chalte Würscht hend mir denn halt verschenkt 
Jo, so chunnts halt mängmol anders als mä denkt. 
 
Mer nämät diä Chratzböschte gärn entgägä 
Und stellet sie uf üsi Fürwärk-Stägä 
Es Johr lang werdet mir a diä Aläss dänkä 
Und tüend sie im nöchschte Johr gern wiiter schänkä 
Jetzt händ mer Würscht für alli Lüt 
Mit feinem Punsch, es choschtät eu nüt! 
 

 


